
1 Pedr 3: 13-17

13 Does neb yn gallu gwneud niwed go iawn i chi os dych chi'n frwd i wneud daioni. 14 Hyd yn oed os bydd rhaid i chi ddioddef am wneud beth sy'n iawn, cewch eich bendithio’n fawr gan Dduw. "Peidiwch eu hofni nhw a peidiwch poeni." 15 Addolwch y Meseia â’ch holl galon, a’i gydnabod e’n Arglwydd ar eich bywydau. Byddwch barod bob amser i roi ateb i bwy bynnag sy'n gofyn i chi esbonio beth ydy’r gobaith sydd gynnoch chi. 16 Ond byddwch yn garedig wrth wneud hynny, a dangos y parch fyddai Duw am i chi ei ddangos atyn nhw. Peidiwch gwneud dim fydd gynnoch chi gywilydd ohono. Wedyn bydd y rhai hynny sy'n siarad yn eich erbyn chi yn cael eu cywilyddio am eich bod chi’n byw bywydau mor dda fel Cristnogion. 17 Os oes rhaid dioddef o gwbl, mae'n well dioddef am wneud pethau da na chael eich cosbi gan Dduw am wneud pethau drwg.

Nid dyma’r tro cyntaf yn ei lythyr i Pedr sôn am ddioddef. Roedd y profiad o weld Iesu’n cael ei arestio yng Ngardd Gethsemane wedi codi cymaint o arswyd ar Pedr nes iddo wadu ei fod yn  ei adnabod. Felly roedd Pedr yn deall yn iawn beth oedd ofn. Nid Cristion wedi cael byw bywyd tawel braf oedd Pedr, ond un oedd wedi dioddef. Roedd o’n gallu rhannu ei brofiad personol gyda’i gyd-Gristnogion . Sut oedden nhw i fod i fihafio mewn cyfnodau anodd? Be oedden nhw i fod i’w wneud pan oedden nhw’n ofnus? Roedd darllenwyr ei lythyr yn wynebu erledigaeth, ac efallai wedi profi rhywfaint yn barod – bwriad Pedr oedd eu cadarnhau yn eu ffydd er mwyn eu galluogi i wrthsefyll pob bygythiad.
Calon y neges ydy’r frawddeg, ‘Addolwch y Meseia â’ch holl galon, a’i gydnabod e’n Arglwydd ar eich bywydau.’  Roedd yn rhaid cael y ffocws, y flaenoriaeth, yn gywir. Drwy addoli Iesu mae’r Ysbryd Glân yn gallu gweithio ym mywydau Cristnogion, i’w cysuro a rhoi nerth iddyn nhw.
Unwaith eto hefyd gwelwn Pedr yn  pwysleisio ymddygiad Cristnogion – ‘byddwch yn garedig..... dangos y parch.... Peidiwch gwneud dim fydd gynnoch chi gywilydd ohono’  Yn amlwg mae yna ffordd arbennig o drin pobl, sy’n plesio Duw – nid bod yn gwrtais a pharchus i ffrindiau a theulu yn unig, ond i bawb. Mae yna alwad clir drwy’r Testament Newydd i bobl Dduw fod yn wahanol. Dim ond wrth roi Iesu yn y canol mae hyn yn bosib.

Weithiau bydd gwneud beth sy’n plesio Duw yn codi gwrychyn pobl. Yn yr 21ain ganrif mae Cristnogion Tsieina a Gogledd Korea yn cael eu rhoi yn y carchar am eu ffydd. Mewn degau o wledydd ar draws y byd mae Cristnogion yn dioddef am wneud beth sy’n iawn yng ngolwg Duw – am ddosbarthu Beiblau, am gasglu at ei gilydd i addoli, am adael crefyddau eraill a derbyn Iesu fel Arglwydd ar eu bywydau. 

Awgrym Pedr yn ei lythyr ydy y dylai bywydau Cristnogion fod mor wahanol nes bod pobl yn gweld y gwahaniaeth – gweld y gobaith yn eu bywydau a dechrau holi amdano. Does dim rhaid i dystiolaeth Cristion ddibynnu ar eiriau’n unig, dylai pobl eraill allu edrych ar fywydau Cristnogion a gweld eu bod yn wahanol. Roedd yna sialens yn cael ei chyhoeddi beth amser yn ôl – “Petait ti’n cael dy arestio am fod yn Gristion a fyddai yna ddigon o dystiolaeth i dy garcharu?” Mae’n gwestiwn i fyfyrio arno’n ofalus.

